Коми Республикаса Юралысь Вячеслав Гайзер корис «Коми Войтырöс» ёна да пыдiсянь уджавны власьткöд.
«Коми Войтыр – вына. Öтмунöм ыджыд вынйöра, но сыöн колö колана ногöн веськöдлыны. Талун öтмунöмыс вермас уджавны ёнджыка, ме тайöс аддза кыдзи Юралысь, тайö тöдчö социологическöй юасьöм серти. Öтмунöмлы колö пыр сöвмыны», - висьталiс Вячеслав Гайзер Сыктывкарын коми войтырлöн быд вося карса конференция дырйи.
Республикаса Юралысь пасйис, мый коми öтмунöмлы колö торъя ыджыдджык пай пуктыны сикт сöвмöдöмлы. 

«Öд сиктса войтыр лоöны коми культура, коми кыв медшöр видзысьясöн. Ми вермам лэдзны уна сюрс учебник, лöсьöдны подув, но кор миян выпускникъяс – филологъяс оз кöсйыны мунны уджавны сиктö, оз позь висьтавны кыв видзöм йылысь», - тöдчöдiс Вячеслав Гайзер.
Сiйö сiдзжö вöзйис «Коми войтырлöн» том войтырлы дасьтыны уджтас, кыдзи ладмöдны томуловлысь менталитетсö.

«Оз кут нинöм сöвмыны, кутам кö чайтны, мый кодкö кутас вöчны сiдзи, кыдзи эськö миянлы окота. Некод, тiян кындзи, тайöс оз вöч. Енэжсянь нинöм оз усь, – висьталiс республикаса Юралысь. – И ме кора став делегатсö гöгöрвоны, мый сöмын став ресурс öтувтöмöн позьö збыльмöдны миянлысь планъяс, воöдчыны индöм могъясöдз». 
